Аллаһтың қанша есімі бар

Аса Мейірімді, ерекше Рахымды Аллаһтың атымен

Әлемдердің Раббысы – Аллаһқа мақтау-мадақтар болсын. Пайғамбарымыз Мухаммадқа, оның отбасы мүшелеріне және барша сахабаларына Аллаһтың игілігі мен сәлемі болсын!

Содан соң:

Ғалымдар арасында Аллаһтың есімдері тек 99-бен ғана шектелмейтініне келіспеушіліктер жоқ. Тек имам Ибн Хазм «Ақиқатында, Аллаһтың тоқсан тоғыз – біреуін санамағанда жүз - есімі бар, әрі оларды атап шыққан адам Жәннатқа кіреді!» (әл-Бухари 2736, Муслим 2677) деген хадиске сүйеніп, есімдердің саны тек 99 деп есептеген.
Алайда, көптеген имамдар оның пікірімен келіспеген, әрі оны шазз (қайтарылған) санатқа жатқызған. Мысалы, Ибн Мас’удтан Аллаһ Елшісінің (оған Аллаһтың игілігі мен сәлемі болсын) былай деп айтқаны жеткізіледі: “Егер мазасыздық немесе уайым басқан пенде: «Я, Аллаһ, шын мәнінде, мен Сенің құлыңмын, Сенің құлың мен күңіңнің ұлымын. Мен Саған бағыныштымын, әрі Сенің үкімің маған міндет, Сенің маған жасаған үкімің әділ, Саған тән болған барлық есімдеріңмен: Өзіңді Өзің атаған, немесе Кітабыңда түсірген, немесе жаратылғандарыңның біріне үйреткен, немесе Өзіңнен басқаға құпия еткен барлық есімдеріңмен - Өзіңе жабарынамын. Маған Құранды жүрегімнің көктемі, кеудемнің нұры, әрі мазасыздығым мен уайымымды әкетуші ете гөр!», - дейтін болса, Ұлы да,  аса Құдіретті Аллаһ міндетті түрде оның қайғысын кетіріп, уайымын қуанышқа алмастырады”. Адамдар: «Уа, Аллаһтың Елшісі! Бізге осы сөздерді жаттауымыз керек пе?», - деді. Пайғамбар (оған Аллаһтың игілігі мен сәлемі болсын): «Әрине. Естіген адам оларды жаттап алуы керек», - деді. Ахмад 1/391, Ибн Хиббан 3/972, әт-Табарани 10352. Хадистің сенімділігін имам әл-Хаким, имам әл-Бағауи, хафиз Абуль-Фәдл әл-Бәғдади, шейхул-Ислам Ибн Таймия, шейх Ибн әл-Қайим және шейх әл-Әлбани растаған.
«...немесе Өзіңнен басқаға құпия еткен барлық есімдеріңмен» деген сөздер Аллаһтың Өзінің ешбір құлына ашпаған есімдері бар екеніне нұсқайды.

Шейхул-Ислам Ибн Таймия былай деді: «Бұл хадисте Аллаһтың 99-дан да көп есімі бар екеніне нұсқау бар». Қз.: «Мәжму’ул-фатауа» 6/374.
 «Ақиқатында, Аллаһтың тоқсан тоғыз – біреуін санамағанда жүз - есімі бар, әрі оларды атап шыққан адам Жәннатқа кіреді!» (әл-Бухари 2736, Муслим 2677) деген хадис туралы айтатын болсақ, имам ән-Науауи ол туралы: «Бұл хадис Аллаһтың 99 есімінен басқа есімдері жоқ дегенді білдірмейтініне ғалымдар бірауызды келіскен. Ақиқатында, бұл хадистің мағынасы Аллаһтың адам оларды атап шықса Жәннатқа кіретін 99 есімі бар екендігінде. Хадистің мәні Аллаһтың неше есімі бар екендігінде емес, (Оның) 99 есімін атап шығатын адам Жәннатқа кіретіндігінде!» Қз.: «Шарх Сахих Муслим» 12/271.
Сондай-ақ шейхул-Ислам Ибн Таймия имам әл-Хаттабидің келесі сөздерін жеткізді: “Бұл хадистің мағынасы - 99 есімді атап шыққан адам Жәннатқа кіретінінде. Бұл «Менде садақаға дайындап қойған мың дирхемім бар», - деп айттанын адамның сөзіндей, бірақ бұл сөздерге қарамастан, ол адамның дүниесі мың дирхемнен де асып түсуі мүмкін! Аллаһ Құранда: «Ең көркем есімдер Аллаһқа тән. Оған сол есімдермен жалбарыныңдар» («әл-Ағраф» сүресі, 7: 180), - деді. Әрі Ол Өзінде тек 99 есімі бар деп айтпай, жалпы Өзінің есімдері арқылы Оған жалбарынуды бұйырды”. Қз.: «Мәжму’ул-фатауа» 22/482.
Ал «...әрі оларды атап шыққан адам Жәннатқа кіреді»  деген сөздердің мағынасына келер болсақ, мұның астарында оларды жай ғана атап шығу емес, келесі нәрселер меңзеледі:
1. Оларды жаттап алу. 

2. Сол есімдердің мағынасын білу. 

3. Сол есімдердің мағынасына сәйкес өмір сүру. Себебі егер адам Аллаһтың есімдерінің мағынасын толығымен меңгеріп шықса, ширктің барлық түрінен қашқақтайтын болады. Мысалы, егер адам Аллаһтың Жалғыз екенін, Ризық беруші екенін (әр-Раззақ) толық ұғынса, ол енді өзінің жүрегін өзге біреумен байламайды, т.б.
4. Аллаһқа Оның есімдері арқылы жалбарыну. Мысалы, былай: «Уа, Мейірімді (әр-Рахман), мені жарылқай гөр! – немесе, - Уа, Ғафу етуші (әл-Ғафур), мені кешіре гөр!», - және т.б.
Бұл туралы шейх Ибн Усаймин айтқан. Қз.: «Мәжму’у фатауа уа расәил» 1/74.
Және соңында әлемдердің Раббысы – Аллаһқа мақтау-мадақтар болсын!

